《同行．這一年》ERB學員故事短片第二集
螢幕蓋字：改變
畫面先出現「改變」二字，Melo再出現：「我諗人係好務求一個舒服嘅環境俾自己，但係…都係嗰句：當你喺度舒服嘅時候，其實你嘅危機已經出咗嚟。點解要去變，其實我覺得變係會令人進步囉！當你有第一次嘅改變，我相信你會有第二次嘅改變，可以有個推動力去改變到自己。呀，我上一次得㗎喎，點解我今次做唔到呀！我係時候要改變吓囉喎！咁呢個我諗已經係你嘅一個好大進步。而你嘅改變已經係改變咗你個mindset囉！」Justin：「你做嗰陣時未必會即刻諗到㗎，到真係諗呢樣嘢嘅時候呢，你就會諗，呀，我而家做緊嘅嘢其實可能將來可以攞返出嚟用。有啲咩突如其來嘅事發生，我都可以即刻去改變。」Yoyo：「佢習慣咗未必想轉啦，但係可能有啲人真係迫不得已，無辦法(唔)轉，咁都係兩樣嘢嚟嘅，我只係會覺得係…係一個好好嘅experience喺裡面囉，你fix咗自己個框框唔跳出去，你永遠唔知自己嗰個新嘅世界係點㗎嘛！」Katti：「面對轉變嗰陣時，都會有逃避嘅，一定有！我係人嚟㗎嘛！咁我會有高高低低嘅，行落去嗰一刻係有沮喪㗎，我唔會話俾你聽我冇，但係我都會面對呢個轉變囉！因為我覺得轉變先至令到我有呢個…有呢個好奇心，去知道就係如果我因為呢個轉變，我身邊嘅人同事有咩化學嘅作用喺度囉。」
螢幕蓋字：ERB學員Melo 、ERB學員Justin、 ERB學員Katti、ERB學員Yoyo
螢幕蓋字：4位學員  4個故事
螢幕蓋字：《同行．這一年》第二集
四個學員在Party Room，坐在沙發上互相交流、對話。導演：「ERB呢三十年嚟，你覺得佢有啲咩嘢改變？」Yoyo：「噢！」Katti：「應該你有代表性可以答呢個問題。你大師姐嚟㗎嘛！」Justin：「佢又三十歲呀！」Yoyo：「Oh my god! 係喇，我就十年前讀嘅，咁嗰陣…即係好似我嗰陣呢，完全係會考嗰段時間之後先…其實應該話呢，係平時都會聽到僱員再培訓局呢樣嘢，但完全係覺得唔考究佢係咩嚟，同埋會覺得應該都係啲年紀大嘅人去讀啩。但係…喔，原來係有年青人課程嘅喎！應該係話冇諗過會(有)linkage。」Justin：「即係而家係可以做到可能網上嘅宣傳，其他嘅宣傳？」Yoyo：「係呀。」Justin：「(宣傳)做得多咗，年紀大少少嘅人亦都可以知道。知道其實真係學到老，活到老。」。Katti：「活到老，學到老。」Justin：「其實就算大年紀啲或者好後生嘅都可以去試。係囉，唔一定…」Melo：「我諗課程上嘅設計都係幾重要嘅一環嚟嘅，因為我諗…唔清楚三十年前嘅課程係點樣啦，但係我諗呢幾年認識嘅課程，都好多好適合年青人去讀。即係好似咖啡呀、咁歷奇呀。其實歷奇個年齡層好廣泛，即係可能有啲係陪月課程，咁嗰啲會比較適合啲媽媽，或者係有小朋友嘅人去讀，嗰啲(課程)會比較適合，所以嗰個年齡層同埋階層，我都覺得廣泛咗好多，應該會係。」Yoyo：「同意。」Melo：「呢個進步我覺得會係好大嘅。」Katti：「我唔知你哋讀嗰陣時啦，我啱啱讀嗰陣時就啱啱疫情爆發，咁所以嗰陣時我就會發覺，吓，僱員再培訓局仲有嘅咩？疫情爆發喎！咁所以嗰陣時，我都五五波，究竟佢哋開唔開㗎？即管打上去試吓。點不知佢哋都仲有開班㗎！『呀，你哋用Zoom上堂啦。』我覺得呢個靈活度係有咗喺度俾啲學員。俾到個希望我哋，應該話係曙光啦，可以係咁講。我覺得係值得讚賞。」Justin：「但係會唔會唔專心呀？」Katti：「都有職員成個過程監控住嘅，我覺得係幾認真㗎！」
畫面轉到戶外，陽光普照，Katti手拿ERB課程總覽及上課筆記，側身站著面露笑容。
螢幕蓋字：Katti 蔣素珍 54歲
螢幕蓋字：ERB物業設施管理基礎證書畢業學員

螢幕蓋字：品質管理經理
Katti 提及之前從事的物業管理工作，以及報讀ERB物業管理課程的原因：「我哋英國嘅總公司啦，有二百幾年歷史嘅，舊年嘅四月十五號，夜晚黑九點鐘，Call晒我哋四十三人喺個Team入面就話：『呀，今日係你哋嘅last day喇。』我哋個個直情係嗰三秒係無聲音㗎，跟住就開始就好多聲音喇！點解會咁呀？跟住啲嘢點呀？好憤怒呀！嗰種火喺入面燒上嚟。吓！你唔係咁樣做嘢呀嘛？你成日同我講我哋二百幾年歷史，點會執吖？你呢刻話俾我聽你執？Why!?」
Katti 帶Yoyo 到達培訓中心：「Yoyo，呢度就係我返學嘅地方喇！咁呢就可以俾你睇，呢度就係我哋嘅登記處，呢度啲職員都好友善同埋都幾幫忙嘅。」
畫面轉回戶外，Katti繼續自述：「我就收咗線啦，好嬲！我自己就開咗枝紅酒飲，飲完之後我就開始諗，呀，我嚟緊點行呢？我自己屋企就仲有我個女啦，我個女仲未讀大學啦，咁我自己又供緊樓，可能外面啲人覺得我好…你咁嘅年紀，算啦，退休啦！其實如果喺呢一刻呀，我去到八十歲仲郁得我都會做囉！因為我自己覺得個人唔郁呢會停留咗喺度㗎，所以我唔鍾意停留。即係我自己寧願去move on，下一步應該點行，一路去，去推動自己囉。」
畫面轉回達培訓中心內，Katti對Yoyo講：「咁我呢，本身就揀ERB呢個『特別．愛增值』計劃啦！咁就係物業管理，物業設施管理(課程)。」
畫面轉回戶外，Katti繼續自述：「其實ERB呢，我都聽過嘅，咁但係呢，無好認真去諗過。唏，幾時發生到我身上吖？失業，跟住去攞津貼喎！唔會嘅，唔會發生喺我身上嘅。咁我嗰刻就覺得好笑喇！哼，竟然到我身上。」
畫面轉回達培訓中心內，Katti對Yoyo講：「咁呀，我哋呢度個壁佈版呢，其實呢，就係登晒啲job喺度呀，有咩工呀。」Yoyo：「呀，係喎！」Katti：「可以俾我哋搵呀！」Katti繼續自述：「可能我身邊啲朋友會問我，點解你報物業呀？你嗱住個茶煲，好似嗰啲看更咁。我話唔係，有文職有武職㗎嘛！有啲係patrolling嘅，我又係坐寫字樓。咁我話，我就係做呢啲囉！」畫面加插數張Katti同物管導師、同學合照，之前上堂嘅筆記。Katti繼續自述：「第二個原因點解我揀呢。我就會覺得而家呢一刻我袋咗落袋啫，我讀咗啫，將來第日我老咗退休可以做呢行㗎嘛，係咪？咁我又諗吓，係喎，不如讀物管啦！反正第日如果我真係做唔到trading貿易嘅，咁我咪做物管，都好吖，起碼我可以攞到個牌吖。咁又有啲知識，end up就報咗物業管理喇！自(從)我讀完之後呢，我好有興趣再讀上去囉！咁所以，我好感恩就係ERB俾咗呢個機會我，第一個踏腳石。職場上，你讀完呢個物業管理，你係有自信心，因為起碼你知道佢哋個行內嘅語言囉！我係完全可以apply落去我第一份工，所以呢，我個物業經理呢，佢就話：『Katti，你無做過？』我話：『無呀。』『嘴啫啫，你又知道咁多嘢嘅？又話個消防泵呀，呢樣嗰樣咁樣…』咁其實我都係攞返我喺ERB讀到嘅嘢囉！」
畫面轉回達培訓中心課室內，Katti向Yoyo介紹：「你睇吓呢度，咁多位。」Yoyo：「好大喎呢度！」Katti：「咁其實我哋一班都有廿幾人㗎！」Yoyo：「廿幾…都多喎！」Katti：「你估吓我坐喺邊個位？」Yoyo：「我估…」Katti：「算啦，坐低啦，我坐呢度㗎！ (由)製衣跳咗入一行全新嘅，我係零知識嘅行業，去由低做起啦，其實個轉變係大㗎！同埋嗰關都好難過㗎！因為嗰關唔係做嘢辛苦，係你個心理關口最苦。」Yoyo：「係。」Katti：「係咪先？咁我就覺得，唉，咁你而家都係咁啦，唔係淨係我一個面對失業嘅問題啦！我唔會覺得呢一個係跌咗落嚟，我只不過(覺得)呢一個係一個新挑戰，咁咪啱囉。你做咗咁多年嘢，啱唔啱先？咪攞呢啲功夫嚟去點樣調節自己囉！我覺得呢個係一個幾好嘅挑戰嚟㗎！」
Yoyo表達對Katti嘅睇法：「咁我覺得Katti佢係一個好勇敢嘅人，跳出自己嗰個comfort zone，同埋好勇於去接受一啲咁樣嘅環境轉變。下一步可以點樣做，佢諗多咗好多方面，淨係呢一個思維上，我覺得佢已經好犀利喇！」畫面配合幾幅Katti與 Yoyo在培訓中心內自拍的合照。
畫面轉到扭蛋舖內，Yoyo手持筆及簿，面帶開心的笑容。
螢幕蓋字：Yoyo 梁倬瑤 28歲
螢幕蓋字：ERB繪本及漫畫助理基礎證書畢業學員

螢幕蓋字：Creative Designer
Yoyo談自己日常工作同設計，帶Katti同遊扭蛋舖：「咁呢一個地方呢，就係我平時喺工作完啦，跟住嗰啲成品就會喺呢度present嘅地方嚟嘅。」Katti：「OK」。Yoyo：「基本上你見到嘅一啲紙呀，或者貼紙呀，甚至可能裡面嘅公仔我都畫過。」Katti：「哇，裡面嘅公仔你都畫過？」Yoyo：「係，畫過。」Katti：「即係都係你設計嘅？」Yoyo：「 係喇！」Katti：「OK」。Yoyo：「都有涉獵到囉！」Yoyo繼續自述：「聽過我阿爸呢，佢講過一個幾有趣嘅故事俾我知。佢話我細個嗰陣係好嘈，佢會俾一張紙、一枝筆，我就靜晒㗎喇！我就可以坐喺度畫嘢，跟住係成場就好安靜咁樣，度過咗嗰餐午餐或者晚飯。所以，可能遺傳囉！因為本身我爸爸細個嗰陣都係鍾意畫嘢。」畫面加插數張Yoyo嘅作品同參與展覽嘅相。Yoyo繼續自述：「即係將自己一啲感受畫出嚟嘅。考完會考啦，我都有修VA(Visual Arts)嘅，咁VA嗰邊信心大嘅，但係我考完都覺得自己…死啦，真係唔係…係咪真係唔得呢？因為自己做過份卷，知吖嘛。咁跟住呢就…有趣喇！咁我最記得，嗰陣我仲同屋企人，我媽咪喺朝頭早聽收音機嘅，咦，有個班喎。ERB嘅，漫畫班，呀，如果我有張漫畫cert(certificate)嘅，我真係到時…呀，如果我可能考試真係唔得，我有張cert，真係試吓去apply啲漫畫公司。因為本身自己最初期會想係入漫畫公司度做嘅，不如試吓報啦，就報咗呢個ERB嘅『青年培育計劃』漫畫基礎課程。開心到不得了！係呀，因為嗰班呢，係真係全部大家都鍾意畫漫畫嘅，大家都好鍾意睇動漫嘅。老師會出一啲主題俾我哋畫啦！咁我哋就好開心，係會畫完之後，大家compare睇大家嘅表達係點呀！因為我哋上堂嗰度有個大嘅board啦，咁老師呢，就叫我哋一個同學仔出去畫一格，咁睇吓駁出嚟個故事係咩？畫咗一個好好笑嘅故事喺個board上面，即係嗰次嗰個感覺係，大家係同你一齊行嘅感覺。本身嗰個中心嗰度都有一啲嘅社工，見到我哋呢班同學仔好有衝勁，佢真係organise咗個group叫『画宅』。咁然後大家真係去長沙灣嘅年宵度，畫自己啲袋去賣呀！跟住開始到直接有一啲job，係想搵我哋幫手開始處理。咁我哋就成班同學仔走去做囉！我真係想讀到大學，我想讀啲科目都係同畫畫有關咁就好喇！係幸好，好彩地都係咁樣嘅process上去囉！」
Yoyo教Katti抽心目中扭蛋秘技：「你最鍾意揀隻。」Katti：「我最鍾意呢隻。」Yoyo：「咁你就可以口講又得，心講又得，呢個秘技呢，係我朋友教我嘅。」Katti：「咁犀利？好！」Yoyo：「咁你要心裡面講：『我真係好唔想要你呀，我真係唔鍾意你呀。你唔好出現呀。』咁樣囉！」Katti：「哇，好緊張喎！呀，我唔想要你呀！」
Yoyo繼續自述：「不如講吓我點樣入呢間公司，其實都幾有趣。其實係因為嗰陣，我嘅導師啦！就識咗有一個係做design嘅，咁然後呢，就咁啱佢上嚟sharing嗰陣話，『我啱啱公司需要請人呀。』咁樣。到我啱啱真係大學畢咗業，我記得嗰陣搵工搵咗兩、三個禮拜，之後就有電話打嚟喇！就話：『我哋咁啱真係有個空缺喎，你會唔會想嚟試吓呀？』就係佢嗰個設計師朋友。之後就入咗呢間公司喇！如果佢係以漫畫嘅模式去處理嘅時候，咁我都會用得著我以前一直累積落嚟去到…即係ERB慢慢累積上去high dip (diploma)，High dip累積上去degree，所有嘢係一舊嘢嚟嘅。跟住就用得返喺我嘅工作上面囉！基於可能公司因為…即係可能有啲轉變嘅關係啦，咁我就係轉咗另一邊嘅平面設計team嘅。我係完全唔識㗎喎！因為嗰啲軟件，我都唔係好熟手吖！試吓啦，唔緊要。試咗先，咁樣囉，有呢個心態。都用咗啲時間去慢慢適應個轉變，去變成而家做緊嗰個崗位咁樣囉！」
Katti拆開扭蛋，Yoyo：「係咪呢？」Katti：「哎呀，真係唔係喎！」Yoyo：「唔係呀！」Katti：「即係有時得，有時唔得。」Yoyo：「係，一時時嘅啫。」Katti：「但係呢隻都係我鍾意嘅。」Yoyo：「係咪呀？咁就好喇！」Katti：「佢係阿二嚟嘅。」
Katti表達對Yoyo嘅睇法：「我覺得Yoyo呢，俾我感覺佢係一個好開心嘅女仔，佢會覺得如果遇到困難嘅話呢，改善或者去接受呢件事實之餘，佢自己點樣去融入呢個環境入面囉！佢嘅正能量係爆燈㗎，即係我可以話，佢絕對係一個撤亞人嚟㗎！」畫面配合幾幅Yoyo與 Katti在扭蛋舖內自拍的合照。
畫面轉到Party Room室內，四個學員先坐著，植物放在枱上。之後每個學員企著，擺出唔同姿勢開心地拍照。後來畫面再轉到四個分鏡，四個學員各自坐著唔同嘅櫈上，展露開心嘅笑容。
螢幕蓋字：一起分享
一起成長
畫面轉到四個學員坐著，面前有一張長枱，枱上放著四個花盆。導演：「咁一路講緊嘅大師姐，好似有啲嘢準備咗出嚟，會同我哋分享吓。Yoyo攞出四張Q版畫像，派比大家，Yoyo：「咁呢就畫咗一人一幅畫，呢個我自己嚟啦！呢個我自己啦，咁跟住呢，一人一幅嘅。呢個你嘅。」Melo：「係咪估？估吓邊個同邊個？」Yoyo：「唔係呀，已經寫咗喇！寫咗名㗎喇！」Justin：「Thank you!」Yoyo：「一人一張」Katti：「Cute爆呀！」Yoyo：「呢四張公仔啦，就會變成WhatsApp sticker嘅。係喇，咁呢就應該遲啲係會，一個人就三粒。咁樣啦，然後就做咗一個collection呢！就會遲啲有得用㗎啦！」導演：「每人寫返一啲打氣嘅語句，可以俾到我哋出面其他觀眾可以知道呀，都係一個support嚟嘅。」Melo：「無諗過會，自己會成為一個卡通嘅角色咁樣，唔知點形容個心情呀，而家突然之間係…」Katti：「好有意思呢樣嘢，多謝你，Yoyo.」Yoyo：「唔駛客氣，唔駛客氣。」Justin：「以前都有諗過去畫呢啲圖㗎，即係諗吓：『呀，會唔會真係好似樣呢？』但係原來真係好似樣。」四個學員開懷大笑。
畫面加插各人生活、工作相片。導演：「你可唔可以每人都諗一個呢一年裡面，都(會)有所進步嘅嘢，俾一個自己嘅目標。」Justin：「餐廳可以愈做愈好同埋擴充囉！四個partner一齊可以繼續做，一齊就ok㗎喇！」Yoyo：「繼續努力去run我嗰啲page呀，作品可以多啲人知啦，多啲人知道自己係畫嘢嘅咁樣囉！」Melo：「開始實行呢一個嘅教練之路，裝備自己，我要考埋surfski同埋潛水教練。」Katti：「完成我而家QF (Qualifications Framework) 4呢個課程。」導演：「咁你跟住會唔會緊接就會報…」Katti：「會！我都想話俾人聽就係，其實如果你有個堅持嘅話，其實你都可以做到一啲你想做嘅嘢，縱使間你係半路中途轉跑道。」導演對大家講：「祝好運！」Yoyo：「Yeah！」導演同四個學員：「Thank you！多謝！」。畫面出現之前四個學員造型嘅分鏡：左起Justin 身穿圍裙、手握便攜磨咖啡粉器，自信地微笑，跟著Yoyo手握筆同簿，開心地笑，Melo身穿裝備及救生衣，手握獨木舟划槳放在肩上微笑，最右係Katti手持ERB課程總覽及上課筆記面帶微笑。畫面再出現四人自拍照片、自幅Q版畫像、四人手持盤栽「春、夏、秋、冬」，植物成長中照片。最後畫面係四個學員坐在沙發上面對鏡頭開懷地笑。
螢幕蓋字：《同行．這一年》      待續
螢幕蓋字：鳴謝葵協社區教育拓展中心有限公司、VI VI (HONG KONG) LTD. 、Whim, Inc. Ltd.
螢幕蓋字：僱員再培訓局局徽

